
ПРЕДГОВОР 
Ракописот е наменет првенствено за студентите кои го изучуваат предметот 

Калкулации на Факултетот за туризам и бизнис логистика при Универзитетот „Гоце 
Делчев“ - Штип. Основна цел е да им помогне на студентите во совладување на 
најважните поими и концепти. Нивото и стилот на обработка на материјата се 
приспособени кон знаењата и потребите на студентите од додипломските студии.  

Начинот на појаснување на сите обработени прашања е многу пристапен. 
Оттука и можноста за користење на овој материјал не само од студентите на 
Факултетот за туризам и бизнис логистика, туку и пошироко. Имајќи предвид дека ова 
е прво издание, не е исклучена можноста да има одредени недостатоци, па секоја 
сугестија и забелешка ќе бидат прифатени со посебно задоволство. 

Учебникот е напишан со јасен и разбирлив јазик, методолошки структуриран во 
дванаесет глави кои меѓу себе се поврзани. Секој дел започнува со кратко 
информативно појаснување за точките кои ја обработуваат главната тема. Воедно, 
поставени се целите на учење кои студентите треба да ги постигнат. Во секоја тема  
вклучени се примери на решени задачи со цел да се доближи материјата до 
студентите. По секоја тема понудени се прашања за дискусија што им овозможува на 
студентите да проверат дали целосно ја разбрале наставната материја. Истовремено, 
дадени се задачи за вежбање со понудено решение за самоконтрола како 
дополнителна подготовка за полагање колоквиум и испит. На крајот на ракописот се 
соодветно нотирани библиографските единици. 

Учебникот се состои од 12 глави кои ги покриваат најзначајните теми кои 
вообичаено се сретнуваат во литературата од оваа област. Во првата глава се 
обработени основните поими, видови и карактеристики на размерот и пропорциите. Во 
втората глава се разработени поимите за верижна и делбена сметка со појаснети 
правила за нивно составување и решавање. Најважните поими, видови и 
карактеристики на средните вредности се презентирани во третата глава, нудејќи 
решени примери за аритметичка средина, геометриска средина, хармониска средина, 
медијана и модус. Четвртата глава ги разработува правилата за составување сметка 
за смеси, додека петтата глава е во целост посветена на процентна и промилна 
сметка (од/над/под сто/илјада). Шестата глава ги разработува основните поими за 
индексните броеви и каматната сметка со примери за каматна сметка од/над/под сто. 
Пресметувањето камата на каматата, сума зголемена за каматата, крајната вредност 
за периодичните уплати, како и различните видови временски ренти, е објаснето во 
седмата глава. Осмата глава го појаснува поимот за терминска сметка и 
пресметувањето различни видови терминска сметка. Најважните концепти за 
амортизацијата се презентирани во деветтата глава, додека пресметувањето на 
основните видови трошоци е обработено во десеттата глава. Претпоследната, 
единаесетта глава нуди пресметки за продуктивност, економичност и рентабилност 
како дел од управувањето со квалитетот на економијата на компанијата. Последната, 
дванаесетта глава, ги разработува најважните принципи за составување различни 
видови калкулации (делбена, додавна, калкулација на врзани производи, и 
калкулација по методот на директни трошоци). 

За подобноста, значењето и оправданоста на овој ракопис говори позитивниот 
извештај од рецензентите. Оттука, голема благодарност упатувам до проф. д-р 
Мартин Лукаревски од Факултет за информатика при Универзитетот „Гоце Делчев“ - 
Штип, и проф. д-р Цветко Андреески од Факултетот за туризам и угостителство при 
Универзитетот „Св. Климент Охридски“ – Битола, кои со своите коментари, предлози и 
забелешки придонесоа за зголемување на квалитетот на ракописот. 

Искрено се надевам дека оваа книга ќе им биде од помош на студентите по 
предметот Калкулации. Одговорноста за сите грешки, пропусти и недостатоци што 
можат да се пронајдат низ текстот, е само моја. 
 

Билјана Петревска 
Јануари, 2024 год. 

